‘GWEITHIO GYDA’N GILYDD I LEIHAU NIWED’

ADRODDIAD BLYNYDDOL YNGLŶN Â CHAMDDEFNYDDIO SYLWEDDAU - 2011

Rhagair y Gweinidog 
Rydym yn cydnabod bod camddefnyddio cyffuriau, alcohol a sylweddau eraill yn dal i allu cael effaith ddirdynnol ar unigolion, eu teuluoedd a’u cymunedau, ac mae Llywodraeth Cymru yn parhau’n ymroddedig i fynd i'r afael â'r materion hyn. 

Ym mis Hydref 2008, lansiwyd ‘Gweithio Gyda’n Gilydd i Leihau Niwed’, ein strategaeth ddeng mlynedd i fynd i’r afael â’r niwed sy’n gysylltiedig â chamddefnyddio alcohol, cyffuriau a sylweddau eraill yng Nghymru. Cyhoeddwyd hefyd gynllun gweithredu tair blynedd i gefnogi’r gwaith o roi’r strategaeth ar waith.  

Mae’r adroddiad hwn yn cyflwyno’r wybodaeth ddiweddaraf am y camau sy’n cael eu cymryd  ar lefel genedlaethol, rhanbarthol a lleol i olrhain cynnydd yn y meysydd blaenoriaeth a nodwyd, yn erbyn pob un o bedwar maes blaenoriaeth y strategaeth:
· Atal niwed;

· Cynorthwyo camddefnyddwyr sylweddau i wella’u hiechyd a rhoi cymorth iddynt ymadfer a dal ati

· Cynorthwyo ac amddiffyn teuluoedd; 
· Mynd i’r afael â’r ddarpariaeth ac amddiffyn unigolion a chymunedau drwy weithgarwch gorfodi
Hwyluswyd y gwaith o gyflawni’r cynllun gweithredu gan gydweithrediad partneriaid ar lefel leol, rhanbarthol a chenedlaethol, a hoffwn ddiolch i bawb a fu’n ymwneud â chyflawni’n strategaeth am eu hymrwymiad a’u cefnogaeth. Drwy weithio gyda’n gilydd i’r dyfodol, yr wyf yn sicr y byddwn yn parhau i leihau’r effaith ddirdynnol y mae camddefnyddio sylweddau yn gallu ei chael ar fywydau pob un ohonom.  

Carl Sargeant 
Y Gweinidog Llywodraeth Leol a Chymunedau  
Hydref 2011 
CRYNODEB
1. Cyhoeddwyd Strategaeth Camddefnyddio Sylweddau 10 mlynedd Llywodraeth Cymru, “Gweithio Gyda’n Gilydd i Leihau Niwed”, ym mis Hydref 2008, ac mae’n pennu agenda genedlaethol glir ar gyfer mynd i’r afael â chamddefnyddio sylweddau yng Nghymru, a lleihau’r niweidiau cysylltiedig. 
2. Cefnogir y strategaeth hon gan gynlluniau gweithredu manwl sy’n gosod y sail ar gyfer sut y mae Llywodraeth Cymru, law yn llaw â’i phartneriaid, yn bwriadu gweithredu’r camau a amlinellir yn y strategaeth hon. Heb gydweithrediad partneriaid ar lefel leol, rhanbarthol a chenedlaethol, ni fyddai’r cynnydd a wnaed cyn belled wedi digwydd. Mae rhai o’r datblygiadau arwyddocaol a wnaed yn ystod cyfnod yr adroddiad hwn yn cynnwys:-
· Sicrhau bod gan bob disgybl ysgol uwchradd lwybr at gwnselydd ysgol.

· Cyhoeddi canllaw ynglŷn â Gofal Integredig ar gyfer Plant a Phobl Ifanc hyd at 18 oed sy’n camddefnyddio sylweddau. 

·  Cyhoeddi canllaw ynglŷn ag ‘Atal ac Addysg Alcohol mewn Sefydliadau Addysg Uwch a Phellach’ ac ‘Atal ac Addysg Camddefnyddio Sylweddau Anweddol’.

· Canllawiau wedi’u diweddaru mewn meysydd megis darparu gwasanaethau cyfnewid nodwyddau a darparu gwasanaethau haen 4 (preswyl). 

· Cynhadledd genedlaethol lwyddiannus ar gyfer defnyddwyr gwasanaeth a gynlluniwyd, a ddyluniwyd ac a ddarparwyd gan gynrychiolwyr defnyddwyr gwasanaethau rhanbarthol. 

· Cyflwyno’r Gwasanaeth Cefnogi Teuluoedd Integredig yn ehangach. 

· Gwaith parhaus i hyrwyddo ac ehangu’r Cynllun Naloxone yn y Cartref, lle mae hi’n bosib bod bron i 100 o fywydau wedi’u hachub yn sgil y ffaith bod defnyddwyr gwasanaeth a gofalwyr yn gallu dogni Naloxone yn y cartref.

· Cymeradwyo 87 o brosiectau o’r Gronfa Gyfalaf ers yr adroddiad blynyddol diwethaf.


· Cyhoeddi’r canfyddiadau sy’n deillio o’r Proffil Canlyniadau Triniaeth, sy’n awgrymu bod triniaeth yn gwella ansawdd bywydau’r rheini sy’n ddibynnol ar gyffuriau ac alcohol. 

Nodir mwy o fanylion ynglŷn â phob un o’r datblygiadau hyn, a mwy, yn y penodau dilynol. 

CYFLWYNIAD
3. Mae adroddiad blynyddol eleni ynglŷn â chamddefnyddio sylweddau yn nodi’r cynnydd a wnaed o ran cyflawni cynllun gweithredu tair blynedd gyntaf strategaeth camddefnyddio sylweddau ddeng mlynedd Lywodraeth Cymru, sef ‘Gweithio Gyda’n Gilydd i Leihau Niwed’. 

4. Mae’r adroddiad hwn yn cyflwyno’r wybodaeth ddiweddaraf am gamau yr ymgymerir â hwy ar lefel genedlaethol, rhanbarthol a lleol i olrhain cynnydd yn y meysydd blaenoriaeth a ddynodwyd, yn erbyn pob un o bedwar maes blaenoriaeth y strategaeth:-
· Atal niwed.

· Cynorthwyo camddefnyddwyr sylweddau i wella’u hiechyd a rhoi cymorth iddynt ymadfer a dal ati

· Cynorthwyo ac amddiffyn teuluoedd; 
· Mynd i’r afael â’r ddarpariaeth ac amddiffyn unigolion a chymunedau drwy weithgarwch gorfodi
Mae’r camau y mae angen eu cymryd i gyflawni’r blaenoriaethau hyn wedi’u grwpio o dan yr un pedair thema yn y cynllun.  

PENNOD 1 – ATAL NIWED.
5.   Nod y camau a amlinellir yn yr adran ar atal niwed yn y Strategaeth yw helpu plant, pobl ifanc ac oedolion i ymwrthod â chamddefnyddio sylweddau, neu leihau eu cam-ddefnydd, drwy ddarparu gwybodaeth am y niwed y mae camddefnyddio sylweddau yn ei achosi i’w iechyd, i’w teuluoedd ac i’r gymuned ehangach. Ein blaenoriaeth y llynedd oedd parhau i godi ymwybyddiaeth ynglŷn ag yfed gormod o alcohol, a sicrhau bod ymgyrchoedd atal ar gael mewn amrywiaeth ehangach o leoliadau, megis y gweithle a sefydliadau addysg uwch/bellach.

Corff Anllywodraethol – Alcohol Concern Cymru
6. Gydol 2011, mae Alcohol Concern Cymru wedi parhau i godi ymwybyddiaeth ynglŷn â materion sy’n ymwneud â chamddefnyddio sylweddau, monitro a chyflwyno adroddiadau ynglŷn â labelu a hyrwyddo amheus yng nghyswllt alcohol, cymryd yr awenau gydag ymgyrchoedd gwybodaeth, datblygu a chyhoeddi canllawiau arferion da ac ymgymryd ag ymchwil. Mae’r gwaith a gwblhawyd ers yr adroddiad diwethaf yn cynnwys:
· Cynnal cynhadledd genedlaethol a oedd yn canolbwyntio ar thema pobl ifanc ac alcohol – gan gynnwys, ar y naill law, yfed niweidiol gan bobl ifanc eu hunain ac, ar y llaw arall, yr effeithiau y mae yfed gan oedolion yn gallu ei chael ar blant a theuluoedd. 
· Cyhoeddi taflenni gwybodaeth gan gynnwys Alcohol, Trosedd ac Anhrefn yn Economi’r Nos, Alcohol and Energy Drinks a Grasping the Nettle: Alcohol and Domestic Violence. 
· Mewn partneriaeth â Chymorth i Ferched Cymru, Barnardo’s Cymru, Respect, Prosiect Stella a Dewis Newid, cynhaliwyd dwy gynhadledd ym mis Hydref a mis Tachwedd 2010 ar gyfer darparwyr gwasanaethau alcohol a oedd yn awyddus i gael gwell dealltwriaeth o faterion yn ymwneud â cham-drin domestig.
· Cyhoeddwyd adroddiad polisi o bwys ar hanes cam-drin alcohol yng Nghymru ym mis Tachwedd 2010, a chyhoeddwyd papur gwybodaeth am faterion yn ymwneud ag alcohol a chludiant cyhoeddus ym mis Rhagfyr 2010.
· Mewn partneriaeth ag ASH Cymru, trefnodd Alcohol Concern Cymru hefyd gynhadledd a oedd yn ymdrin â’r materion sy’n gyffredin i ddefnyddio alcohol a thybaco, ac fe’i cynhaliwyd yn gynharach yn y mis hwn. 

7. Ceir mwy o wybodaeth yn http://www.alcoholconcern.org.uk/alcohol-concern-in-action/projects/alcohol-concern-cymru?lang=cy
Addysgu Plant a Phobl Ifanc
Rhaglen Graidd Cyswllt Ysgolion Cymru Gyfan
8. Sefydlwyd y Rhaglen Graidd yn 2004, ac fe’i datblygwyd er mwyn cydnabod y rôl y gall ysgolion ac addysg ei chwarae o ran mynd i’r afael ag ymddygiad gwrthgymdeithasol, camddefnyddio sylweddau a phroblemau’n ymwneud â diogelwch personol. Erbyn hyn, mae’r rhaglen yn cael ei chynnal yn 98% o ysgolion Cymru.
9. Ar hyn o bryd, mae Llywodraeth Cymru a Chymdeithas Prif Swyddogion yr Heddlu (ACPO Cymru) yn cynnal adolygiad o’r rhaglen er mwyn archwilio strwythurau a phrosesau gweinyddol a threfniadaethol, er mwyn ei gwneud yn fwy effeithiol. Mae’r adolygiad, a oruchwyliwyd gan Fwrdd Prosiect a oedd yn cynnwys cynrychiolwyr rhanddeiliaid allweddol a swyddogion, wedi pwysleisio o’r dechrau’n deg, er eu bod yn ceisio sicrhau arbedion effeithiolrwydd, na fyddai hynny ar draul ansawdd, gan y gallai hynny beryglu perfformiad cadarnhaol a/neu effaith y rhaglen. 
10. Cafwyd tri gwerthusiad cadarnhaol o’r rhaglen cyn belled, gyda’r mwyaf diweddar rhwng mis Rhagfyr 2008 a 2010. Roedd y gwerthusiad diweddaraf yn dynodi nifer o faterion a goblygiadau a oedd yn berthnasol i’r Heddlu, ysgolion ac awdurdodau addysg lleol, i’r rhaglen ei hun ac i Lywodraeth Cymru. Datblygwyd cynllun gweithredu i fynd i’r afael â’r rhain, ac fe gyflwynir adroddiad ynglŷn â’r cynnydd a wnaed i’r Gweinidog Llywodraeth Leol a Chymunedau a’r Gweinidog Addysg a Sgiliau yn ddiweddarach yr hydref hwn. 
Cefnogaeth mewn Ysgolion
11. Cyhoeddwyd y Strategaeth Cwnsela mewn Ysgolion ym mis Ebrill 2008. Yn dilyn ei chyhoeddi, mae gan bob Partneriaeth Plant a Phobl Ifanc yn awr wasanaeth cwnsela ar waith ac, ers hydref 2010, mae pob ysgol uwchradd wedi bod â llwybr at gwnselydd. Mae cwnsela hefyd yn cael ei gyflwyno i alluogi plant a phobl ifanc nad ydynt mewn addysg prif ffrwd i gael llwybr at y gwasanaeth hwn. Mae Llywodraeth Cymru’n cynyddu grym cwnselwyr ysgol drwy waith ar y cyd â sefydliadau Addysg Uwch/Bellach a darparwyr hyfforddiant eraill. Ers cyhoeddi’r strategaeth, mae rhagor na 10,400 o bobl ifanc wedi cwblhau sesiynau cwnsela. Mae camddefnyddio sylweddau’n parhau i fod yn un o’r materion a godir gan y bobl ifanc sy’n defnyddio’r gwasanaeth hwn. 

Ymgysylltu â Lleoliadau Addysg Bellach/Uwch
12. Ers yr adroddiad diwethaf, mae Llywodraeth Cymru wedi cyhoeddi fframwaith ynglŷn ag “Atal ac Addysg Alcohol mewn Sefydliadau Addysg Uwch a Phellach”; mae hwn yn amlinellu canllawiau arferion da ar gyfer mynd i’r afael â chamddefnyddio sylweddau mewn sefydliadau o’r fath. Mae Undeb Cenedlaethol y Myfyrwyr yn cefnogi’r fframwaith hwn i’r carn, ac fe’i hanfonwyd at randdeiliaid allweddol ym maes camddefnyddio sylweddau, ynghyd â phob Sefydliad Addysg Uwch a Phellach ledled Cymru. 

13. Mae pecyn adnoddau cynhwysfawr hefyd wedi’i gynhyrchu a’i gyflwyno i wasanaethau lles myfyrwyr, ac mae’n cynnwys cyngor ymarferol ynglŷn â mynd i’r afael â chamddefnyddio alcohol. Nod y pecyn adnoddau yw cynnig canllawiau arferion da ar gyfer mynd i’r afael â chamddefnyddio alcohol; rhoi arweiniad ynglŷn â datblygu polisi priodol ynglŷn ag alcohol ac mae’n cynnig gwybodaeth ynglŷn â darparu gwasanaethau cefnogi ar gyfer myfyrwyr.

Darparu Gwybodaeth a Chefnogaeth ar gyfer Rhieni/Gofalwyr
14. Y llynedd, cyhoeddwyd canllaw gan Brif Swyddog Meddygol Llywodraeth Cymru, Dr Tony Jewell, a oedd yn annog rhieni i drafod alcohol gyda’u plant. Fel enghraifft o ddarparu gwybodaeth a chefnogaeth ar gyfer rhieni/gofalwyr, mae Casnewydd wedi cyhoeddi llyfryn sydd â’r nod o arfogi rhieni gyda gwybodaeth sylfaenol ynglŷn â chyffuriau ac alcohol a materion sy’n ymwneud â’u defnyddio. 

Negeseuon atal yn y gweithle
15. Mae Llywodraeth Cymru’n parhau i ddatblygu ei rhaglen gwaith ac iechyd, ‘Cymru Iach ar Waith’, sy’n cynnwys y Safon Iechyd Corfforaethol a Gwobr Iechyd y Gweithlu Bach, gyda’r nod o gynnig cefnogaeth a chyngor rhad ac am ddim i gyflogwyr ynglŷn â datblygu polisïau ac ymgyrchoedd iechyd a lles yn y gweithle.  
16. Mae gan y naill raglen a’r llall adrannau ynglŷn â chamddefnyddio sylweddau ac mae’r Safon Iechyd Corfforaethol yn cynnwys meini prawf ynglŷn â chamddefnyddio alcohol a sylweddau ar lefel efydd a lefel aur. Mae rhagor na 100 o gyflogwyr wedi ennill gwobrau cyn belled, ac mae 160 o gyflogwyr pellach yn ymwneud â’r cynllun Cymru Iach ar Waith, ac yn gweithio tuag at ennill cydnabyddiaeth. 
17. Mae cymorth hefyd yn cael ei gynnig i fusnesau a mudiadau bach drwy gyfrwng Llinell Gymorth Iechyd ar Waith Cymru er mwyn cefnogi staff sydd â chyflwr iechyd, gan ganolbwyntio’n benodol ar iechyd meddwl. Mae’r gwasanaeth hwn yn rhoi cyngor ar faterion yn ymwneud ag alcohol, ac mae’n cyfeirio pobl at wasanaethau cefnogi ehangach. 
18. Drwy Gronfa Her yr Adran Gwaith a Phensiynau yng Nghymru, lansiwyd 'canllaw rheolwyr ar gyfer mynd i’r afael ag alcohol a chyffuriau yn y gwaith’ ym mis Medi 2011. Mae’r canllaw yn rhoi arweiniad clir, a chynllun cam wrth gam y gall rheolwyr ei ddilyn, er mwyn rheoli materion yn ymwneud ag alcohol a chyffuriau.
19. Mae Llywodraeth Cymru hefyd wedi cefnogi nifer o seminarau mewn cydweithrediad â Tata Steel Europe yng Nghaerdydd yn ogystal ag yn Abertawe, gyda’r nod o annog datblygu a gweithredu polisïau ym maes camddefnyddio sylweddau. Trefnir cefnogaeth gyffelyb ar gyfer mudiadau Gogledd Cymru y flwyddyn nesaf.

PENNOD 2 – CYNORTHWYO CAMDDEFNYDDWYR SYLWEDDAU I WELLA’U HIECHYD A RHOI CYMORTH IDDYNT YMADFER A DAL ATI
20. Nod ail faes gweithredu ein Strategaeth yw galluogi, annog a chefnogi camddefnyddwyr sylweddau i leihau'r niwed y maent yn ei achosi iddynt hwy eu hunain, i’w teuluoedd a’u cymunedau ac, yn y pen draw, iddynt ymryddhau oddi wrth ddefnyddio sylweddau. Mae’n mynd i'r afael â darparu cefnogaeth i gamddefnyddwyr sylweddau yn amrywio o leihau niwed sylfaenol i wasanaethau trin yn y gymuned ac mewn lleoliadau preswyl. Mae hefyd yn mynd i’r afael â’r angen am wasanaethau cefnogi cofleidiol megis llwybr at lety, addysg a chyflogaeth neu hyfforddiant, sy’n hanfodol er mwyn cyfrannu at, a chynnal, adferiad. 
Annog a Chynnal Ymgysylltu â Gwasanaethau
Ymgysylltu â Defnyddwyr Gwasanaeth

21. Gan adeiladu ar lwyddiant cynadleddau blaenorol, cynhaliwyd trydedd gynhadledd flynyddol Defnyddwyr Cymru Gyfan yn Neuadd y Ddinas, Caerdydd ym mis Mehefin. Daeth rhagor na 300 o gynadleddwyr (yn ddefnyddwyr gwasanaeth, comisiynwyr a darparwyr) i’r gynhadledd. O’r dechrau’n deg, cafodd y gynhadledd ei chynllunio, ei dylunio a’i darparu gan grŵp cynllunio bach o gynrychiolwyr defnyddwyr gwasanaethau rhanbarthol. Thema’r gynhadledd oedd ‘Llwybrau at Adferiad', a llwyddodd i ddenu siaradwyr ysbrydoledig a chynnal gweithdai a chyflwyniadau ysgogol ar ystod o faterion yn amrywio o Ddiwygio’r Gyfundrefn Les i Wasanaethau Adfer. 
22. Mae’r grwpiau defnyddwyr gwasanaethau rhanbarthol ledled Cymru’n rhoi gwybodaeth i unigolion sy’n dechrau derbyn triniaeth, er mwyn eu helpu i ddeall y broses driniaeth a lleddfu unrhyw bryderon a allai fod ganddynt. Maent hefyd yn gallu gweithio gyda gwasanaethau i fynd i’r afael â’u pryderon ac, yn anad dim, maent yn cyfrannu at ail-ddylunio gwasanaethau er mwyn sicrhau bod safbwynt y defnyddiwr gwasanaeth yn cael ei gynrychioli. Mae Defnyddwyr Gwasanaethau’n cael eu cynrychioli ar y Byrddau Cynllunio Ardal fel mater o drefn. 
Lleihau Niwed a Lleihau Marwolaethau Cysylltiedig â Chyffuriau
Marwolaethau Cysylltiedig â Chyffuriau
23.    Ar 23 Awst 2011, cyhoeddodd y Swyddfa Ystadegau Gwladol ddata 2010 ar gyfer marwolaethau cysylltiedig â chyffuriau yng Nghymru a Lloegr. Roedd ffigur Cymru, sef 152 o farwolaethau, yn gynnydd o 20 (15%) o farwolaethau ar y 132 o farwolaethau a gofnodwyd yn 2009. 
24. Yng Nghymru, rydym wedi cymryd yr awenau fynd ati’n systematig ar lefel genedlaethol i adolygu marwolaethau cysylltiedig â chyffuriau gan sicrhau, drwy hynny, bod yna ddull gweithredu seiliedig ar dystiolaeth er mwyn datblygu ymyriadau i fynd i’r afael â’r broblem. Mae Grŵp Monitro Cenedlaethol ynglŷn â marwolaethau cysylltiedig â chyffuriau (dan gadeiryddiaeth Llywodraeth Cymru) yn goruchwylio gwaith y pedwar Panel Adolygu Cyfrinachol Rhanbarthol sy’n dadansoddi, o dro i dro, sampl o farwolaethau lle bu cyffuriau presgripsiwn ac anghyfreithlon yn ffactor, ac mae’n helpu i sicrhau bod y gwersi a ddysgwyd yn cyfrannu at newidiadau ar lefel cynllunio a darparu gwasanaethau. 
25. Ar draws y 4 panel rhanbarthol, adolygwyd 62 o farwolaethau ers yr adroddiad diwethaf. Defnyddir canfyddiadau allweddol yr adolygiadau hyn fel sail i argymhellion a wneir i Gyrff Anllywodraethol ac i Fyrddau Cynllunio Ardal. Nodwedd barhaus o’r adolygiadau hyn yw nad oes gan fwyafrif yr ymadawedig unrhyw ymwneud â gwasanaethau camddefnyddio sylweddau adeg eu marwolaeth, a bydd Llywodraeth Cymru’n parhau i weithio gyda phartneriaid lleol i wella’r cysylltiad  â’r grŵp anodd ei gyrraedd hwn. 
26. Mae Llywodraeth Cymru'n parhau i gefnogi nifer o gynlluniau allweddol er mwyn ymateb i'r gwersi a ddysgwyd ac mae paragraffau 27 i 31 isod yn cynnwys gwybodaeth ychwanegol am y prosiectau hyn. 
Cynllun Naloxone yn y Cartref
27. Erbyn hyn, cyhoeddwyd canlyniadau gwerthusiad y Cynllun Naloxone yn y Cartref, ac mae Llywodraeth Cymru yn cefnogi’r prif argymhelliad, sef bod y cynllun yn cael ei gyflwyno'n genedlaethol. Mae gwaith ar droed i sicrhau y bydd pob ardal yng Nghymru, erbyn mis Tachwedd 2011, yn darparu hyfforddiant Naloxone yn y Cartref; bydd hyn yn cynnwys carchardai Cymru. Ymdrech yw’r ymrwymiad hwn i leihau marwolaethau cysylltiedig â chyffuriau a pharhau i gyflwyno negeseuon lleihau niwed hollbwysig.
28. Ers dechrau’r cynllun, mae rhagor na 1000 o becynnau Naloxone yn y Cartref wedi’u dosbarthu, ynghyd â hyfforddiant ynglŷn â sut i’w defnyddio a sgiliau achub bywyd sylfaenol.  Eisoes, mae’n bosib bod bron i 100 o fywydau wedi’u harbed o ganlyniad i’r ffaith bod defnyddwyr gwasanaeth a gofalwyr yn dogni Naloxone eu hunain yn y cartref.
29. Yn ogystal â darparu hyfforddiant Naloxone, ymgymerwyd â’r cynlluniau canlynol hefyd:-
· Mae waledi lleihau niwed wedi cael eu datblygu a’u dosbarthu drwy leoliadau gofal sylfaenol ac eilaidd; mae’r rhain yn rhoi gwybodaeth ynglŷn ag atal taenu feirysau sy’n cael eu trosglwyddo drwy waed, ac ynglŷn â pheryglon gorddosau a gwasanaethau sydd ar gael. 

· Mae DVD hyfforddiant Naloxone dwyieithog, ar gyfer Cymru, wedi’i ddatblygu ar gyfer defnyddwyr gwasanaeth a gofalwyr.

· Mae cronfa ddata benodol wedi’i datblygu i gasglu gwybodaeth ddynodedig er mwyn sicrhau bod y pecynnau a’r hyfforddiant yn cael eu targedu at yr ardaloedd lle mae’r angen fwyaf. 
Bwletinau ar thema ‘Dysgu’r Gwersi’.
30. Mae’r bwletinau rheolaidd hyn yn crynhoi’r canfyddiadau allweddol a’r cyfleoedd dysgu sy’n deillio o adolygu achosion unigol. Datblygwyd yr un diweddaraf mewn partneriaeth ag aelodau Coleg Brenhinol yr Ymarferwyr Cyffredinol ac mae’n cynnig cyfleoedd dysgu ar gyfer gofal sylfaenol, gan ategu pwysigrwydd y sector fel man cyswllt cyntaf gyda gwasanaethau trin camddefnyddio sylweddau. 
Grwpiau lleihau niwed.
31. Mewn rhai ardaloedd yng Nghymru, mae Byrddau Cynllunio Ardal wedi sefydlu grwpiau lleihau niwed. Mae’r grwpiau hyn wedi datblygu cynlluniau gweithredu i leihau marwolaethau cysylltiedig â chyffuriau a niwed arall sy’n gysylltiedig â chamddefnyddio sylweddau. Mae’r fforymau lleol hyn hefyd wedi rhoi hwb i gynlluniau eraill megis Gwasanaethau hepatitis, Rhyngwyneb fferyllol, Nalaxone a Chyfnewid Nodwyddau. 
Canfod y rheini sydd â Phroblem Camddefnyddio Sylweddau
Merched Beichiog
32. Mae’n sylfaenol bwysig bod merched beichiog yn cael eu sgrinio’n effeithiol i weld a ydynt yn camddefnyddio sylweddau er mwyn i gymorth a chyngor allu cael eu cynnig yn brydlon pan fydd eu hangen, gan fod parhau i gamddefnyddio sylweddau yn ystod beichiogrwydd yn achosi perygl difrifol i’r baban yn y groth. 

33. Ceir enghreifftiau lu o waith arloesol yn y maes hwn ym mhob cwr o’r wlad. Er enghraifft, yn Sir Gaerfyrddin a Sir Benfro, mae Bwrdd Iechyd Hywel Dda yn datblygu gwasanaeth cefnogi arbenigol ar gyfer merched beichiog a fydd yn hwyluso’r broses o gynllunio, gweithredu a gwerthuso gofal mewn partneriaeth â mudiadau arbenigol. 
Hyrwyddo Ymyriadau Byr ar gyfer Camddefnyddio Alcohol mewn Lleoliadau Iechyd Sylfaenol ac Eilaidd
34. Wrth werthuso Ymyriadau Byr, gwelwyd yn gyson eu bod yn un o’r dulliau mwyaf effeithiol o fynd ati i leihau yfed problemus. Bydd Llywodraeth Cymru’n parhau i hyrwyddo cyfleoedd ar gyfer ymyriadau alcohol byr ym maes gofal sylfaenol ac eilaidd. 
35. Bydd Iechyd Cyhoeddus Cymru yn darparu cwrs hyfforddi mewn partneriaeth â Choleg Brenhinol yr Ymarferwyr Cyffredinol. Targedir hwn at Ymarferwyr Cyffredinol a Gofal Sylfaenol. Ar ben hynny, byddant yn datblygu ail raglen hyfforddi ar gyfer gweithwyr iechyd a gofal cymdeithasol proffesiynol cysylltiol a byddant yn adolygu’r gweithgarwch hyfforddi cyfredol ym maes gofal eilaidd, gyda’r bwriad o gynghori a datblygu model cynaliadwy priodol. Bydd Iechyd Cyhoeddus Cymru hefyd yn: 

· Parhau i ddarparu hyfforddiant ym maes ymyriadau alcohol byr a datblygu rhaglen gefnogi ar gyfer gweithredu ymyriadau alcohol byr ar lefel bwrdd iechyd lleol. 

· Datblygu mesurau monitro a pherfformiad er mwyn hwyluso archwiliad clinigol lleol a monitro cenedlaethol o’r gweithredu, gan ddefnyddio, pan fydd hynny’n briodol, systemau data rŵtin megis Audit+ mewn Gofal Sylfaenol. 
Lleihau trosglwyddo heintiad hepatitis yng Nghymru
36. Ym mis Ebrill 2010, cyhoeddodd Llywodraeth Cymru ac Iechyd Cyhoeddus Cymru Gynllun Gweithredu Cymru ar Hepatitis Feirysol a Gludir yn y Gwaed, ac mae’n amlinellu nifer o gamau i’w gweithredu rhwng 2010 a 2015. 
37. Nod y cynllun yw lleihau trosglwyddo heintiad hepatitis yng Nghymru, cynyddu diagnosis yr heintiad cyfredol a gwella’r driniaeth a’r gefnogaeth a gynigir i bobl sydd wedi’u heintio.
38. Ym mlwyddyn gyntaf gweithredu’r cynllun, gwelwyd nifer o gamau llwyddiannus, gan gynnwys: 
· Mae cwrs ‘Hyfforddi’r Hyfforddwr’ ar feirysau a gludir yn y gwaed wedi’i gyflwyno i ragor na 100 o bobl ar draws ystod o fudiadau iechyd a gofal cymdeithasol. Mae’r bobl hyn yn awr yn darparu hyfforddiant o fewn eu mudiadau hwy eu hunain. 

· Cyflwynwyd profion smotiau gwaed sych mewn rhai gwasanaethau camddefnyddio sylweddau dethol ledled Cymru. 

· Mae nyrs garchar sy’n arbenigo ar feirysau a gludir yn y gwaed wedi’i phenodi i weithio yn y pum carchar yng Nghymru. 

· Cyflwynwyd Cronfa Ddata Lleihau Niwed ym mhob gwasanaeth rhaglen nodwyddau a chwistrelli statudol a gwirfoddol ledled Cymru i gasglu data am ddefnyddio nodwyddau a chwistrelli, ac ymyriadau eraill i leihau niwed. 

· Dynodwyd cynlluniau gweithredu/cyflawni lleol ar gyfer y Byrddau Iechyd, canolfannau triniaeth ac arweinwyr clinigol. Mae gan fyrddau iechyd, neu fe fydd ganddynt, fwy o nyrsys feirysau a gludir yn y gwaed yn gweithio yn y gymuned i hwyluso mwy o ddiagnosis a thriniaeth. Mae’r capasiti i gynnig triniaeth yn cael ei gynyddu ar draws y canolfannau triniaeth. 
Ehangu Gwasanaethau Maes a Gwasanaethau Eraill 
Llinell Gymorth Cyffuriau ac Alcohol Cymru (DAN 24/7 – Rhif ffôn 0808 808 2234)
39. Yn 2010-11, ymatebodd y llinell gymorth i 2,678 o alwadau, o’i gymharu â 2,426 yn 2009-10 – cynnydd o 10%. Roedd y gwaith o hyrwyddo’r gwasanaeth gydol 2010 a 2011 yn parhau i ganolbwyntio ar godi ymwybyddiaeth ynglŷn â’r gwasanaeth ledled Cymru, gyda ffocws ar asiantaethau cyffuriau ac alcohol a gwasanaethau eraill a oedd yn dod i gysylltiad â chamddefnyddwyr sylweddau. Am y tro cyntaf, rhedwyd ymgyrch hysbysebu ar y teledu a gynlluniwyd i ddangos sut mae camddefnyddio sylweddau yn gallu effeithio ar y plant ieuengaf un.
40. Ehangwyd y dudalen we ryngweithiol newydd ymhellach, i gynnig mynediad at wybodaeth ynglŷn â chamddefnyddio sylweddau a chynnig cyfrwng i chwilio am wasanaethau. Yn 2010-11, ymwelwyd â’r safle 15,200 o weithiau, cynnydd o ragor na 60% o’i gymharu â’r flwyddyn flaenorol. Bu’r wefan yn gyfrwng defnyddiol i Lywodraeth Cymru ymateb yn gyflym i ddatblygiadau newydd; er enghraifft, “anterthau cyfreithlon”, pan lwyddasom i roi gwybodaeth i’r cyfryngau ac i asiantaethau eraill mewn da bryd. 
41. Meddyginiaethau Presgripsiwn yn unig a Rhai Dros y Cownter 
42. Ym mis Chwefror 2011, ysgrifennodd Prif Weithredwr y GIG at Brif Weithredwyr y Byrddau Iechyd ynglŷn â chanlyniad yr adolygiad ynghylch ‘Presgripsiynu Cyffuriau Cwsg a Phryder yng Nghymru’. Roedd y llythyr yn tynnu sylw at y gofyniad bod Byrddau Iechyd yn rhoi cynlluniau ar waith i adolygu arferion presgripsiynu, yn wyneb y data a gyflwynwyd yn yr adroddiad a, lle bo angen, cymryd camau i leihau presgripsiynu amhriodol. 
43. Yn ogystal, cadarnhawyd y dylai’r Byrddau Iechyd fabwysiadu rôl arweiniol ar lefel Bwrdd Cynllunio Ardal Camddefnyddio Sylweddau i drafod yr angen i ddatblygu gwasanaethau i gefnogi unigolion i leihau eu defnydd o Benzodiazepines a chyffuriau ‘Z’. 
Gwella Effeithiolrwydd a Gwerth am Arian y Gwasanaethau Trin
Mesur Canlyniadau ac Effeithiolrwydd Triniaeth
43. Ym mis Ebrill 2009, cyflwynasom system genedlaethol ar gyfer mesur effaith triniaeth ar gyfer oedolion, felly mae’n haws yn awr i ymarferwyr camddefnyddio sylweddau gynnig tystiolaeth ynglŷn â pha mor effeithiol yw’r driniaeth a ddarperir ganddynt. Datblygwyd y system hon, a elwir yn Broffil Canlyniad Triniaeth, gan yr Asiantaeth Driniaeth Genedlaethol ac mae’n cynnig dull systematig sy’n mesur cynnydd o ran ansawdd a swmp, y naill a’r llall, ar lefel unigol ar draws y pedwar parth isod: 

· Defnyddio Cyffuriau ac Alcohol.
· Iechyd Corfforol a Seicolegol. 
· Troseddu ac Ymwneud Troseddol; 

· Gweithredu Cymdeithasol. 
44. Mae’r canfyddiadau sy’n deillio o set gyntaf data cenedlaethol y Proffil Canlyniadau Triniaeth yn awgrymu bod triniaeth yn gwella ansawdd bywydau’r rheini sy’n ddibynnol ar gyffuriau ac alcohol. Ceir mwy o fanylion yn ‘Camddefnyddio Sylweddau yng Nghymru’ sydd i’w weld yn http://wales.gov.uk/topics/housingandcommunity/safety/substancemisuse/?skip=1&lang=cy.
Hap-dreial Triniaeth Opiodau i’w Chwistrellu
45. Y llynedd, cyflwynodd y Panel Ymgynghorol ynghylch Camddefnyddio Sylweddau adroddiad i’r Gweinidog, gan gynghori na fyddai’n effeithiol nac yn gost-effeithiol i sefydlu clinigau arbenigol i ddogni Diamorphine (Heroin) i’w chwistrellu, fel y disgrifiwyd yn yr Hap-dreial. 

46.  O’r herwydd, mae’r Panel Ymgynghorol wedi sefydlu is-grŵp Triniaeth Disodli Opiodau, ac mae ei waith ar gyfer 2011-14 yn cynnwys: 

· Parhau i fonitro canfyddiadau wrth iddynt ymddangos, ac adolygu pa mor berthnasol ydynt i Gymru. 

· Comisiynu canllaw arferion gorau ynglŷn â darparu opiodau i’w chwistrellu yng Nghymru. 
· Ystyried sut i gael y defnydd gorau posib o driniaeth Methadone gonfensiynol, drwy ddefnyddio tystiolaeth sy’n deillio o astudiaeth yr Hap-dreial. 
Rhaglen Effeithiolrwydd Triniaeth
47. Mae partneriaid Gogledd Cymru wedi defnyddio eu dyraniad neilltuedig ar gyfer cwnsela i gefnogi’r Rhaglen Effeithiolrwydd Triniaeth dros y ddwy flynedd ddiwethaf. Mae’r holl staff sy’n gweithio ar Haenau 2-4 wedi derbyn hyfforddiant, ac maent yn awr yn gwneud y rhaglen yn rhan anhepgor o driniaeth defnyddwyr gwasanaeth.
48. Mae’r rhaglen yn cael ei gwerthuso yn ystod 2011 gan Dr David Best, a fu’n rhan allweddol o weithredu’r rhaglen. Hyd yn hyn, mae’r adborth a gafwyd gan Ddefnyddwyr Gwasanaethau a Darparwyr Gwasanaethau wedi bod yn gadarnhaol iawn.
Pennu Costau Gwasanaethau Camddefnyddio Sylweddau yng Nghymru
49. Yn 2010, lansiodd Llywodraeth Cymru Fformiwla Cost Uned ar gyfer Gwasanaethau Camddefnyddio Sylweddau. Dilynasom hyn gyda chyfres o ddigwyddiadau hyfforddi ar gyfer darparwyr gwasanaethau a chomisiynwyr, er mwyn galluogi iddynt ddefnyddio’r cyfrwng costio i gael tystiolaeth am y gwerth am arian yr oedd eu gwasanaethau hwy’n ei sicrhau. Erbyn hyn, mae’r fformiwla gostio’n cael ei defnyddio ledled Cymru, yn y sectorau statudol a gwirfoddol fel ei gilydd, ac mae’r sylfaen dystiolaeth yn cynyddu i ddangos gwerth gwasanaethau sy’n cael eu comisiynu a’u cyflawni drwy gronfa gweithredu camddefnyddio sylweddau. Bydd Llywodraeth Cymru’n parhau i gefnogi comisiynwyr a darparwyr i ddefnyddio’r broses hon i sicrhau arbedion effeithiolrwydd pellach yn y systemau triniaeth sy’n gweithredu ledled Cymru.
Ehangu Capasiti Gwasanaethau Trin
Gwasanaethau Cwnsela ac Ymyriadau Seicogymdeithaso

50. Mae yna gorff cynyddol o dystiolaeth sy’n dangos perthnasedd a phwysigrwydd ymyriadau seicogymdeithasol a therapïau seicolegol. Y nod yw cadw pobl dan driniaeth sy’n briodol ar gyfer eu hanghenion a chefnogi camau i’w cadw rhag llithro. Mae buddsoddi £1,180,000 yn fwy ers 2009 yn benodol ar gyfer cwnsela wedi ehangu’r gweithlu yng Nghymru drwy gefnogi hyfforddiant a gwella sgiliau’r gweithlu presennol.

51. Mae Fframwaith Trin Ymyriadau Seicogymdeithasol a Therapïau Seicolegol hefyd wedi’i adolygu a’i ddiweddaru i adlewyrchu’r ymchwil a’r dystiolaeth ddiweddaraf, ac fe’i cyhoeddwyd ym mis Gorffennaf 2011.
Ehangu Gwasanaethau ar gyfer Plant a Phobl Ifanc
52. Ym mis Mawrth 2011, cyhoeddodd Llywodraeth Cymru ganllaw ynglŷn â ‘Gofal Integredig ar gyfer Plant a Phobl Ifanc hyd at 18 oed sy’n Camddefnyddio Sylweddau’. Mae’r canllaw yn rhoi cyngor ynglŷn â datblygu systemau trin a gofal cynhwysfawr ac integredig sydd yn deg ac yn seiliedig ar dystiolaeth ar gyfer plant a phobl ifanc sydd â phroblemau camddefnyddio sylweddau. Mae wedi’i anelu’n bennaf at fudiadau partner sy’n aelodau o Bartneriaethau Diogelwch Cymunedol, Partneriaethau Plant a Phobl Ifanc a Phartneriaethau Iechyd, Gofal Cymdeithasol a Lles, a darparwyr gwasanaethau trin camddefnyddio sylweddau. Mae’n seiliedig ar ganllawiau a gyhoeddwyd gan Lywodraeth Cymru ynglŷn â materion diogelu, a Gwasanaethau Iechyd Meddwl Plant a’r Glasoed. 
53. Cyhoeddir compendiwm o arferion da ym maes cynllunio a chyflawni gofal integredig yn nes ymlaen yn yr hydref.
54. Yn ystod 2011-12, bydd y ffocws yn canolbwyntio ar ymarfer yng nghyswllt diogelu plant mewn teuluoedd lle mae camddefnyddio sylweddau yn fynych. Datblygir y gwaith hwn mewn partneriaeth â chydweithwyr yn y Gyfarwyddiaeth Iechyd a Gwasanaethau Cymdeithasol.
Gwasanaethau yn y Gymuned
55. Mae darparu’r hyfforddiant priodol yn amlwg yn elfen hollbwysig er mwyn annog a chynyddu cyfranogiad Meddygon Teulu, bydwragedd, nyrsys a fferyllwyr yn y gwaith o gyflawni gwasanaethau yn y gymuned. Mae Llywodraeth Cymru’n parhau i gyllido’r Dystysgrif Rheoli Camddefnyddio Sylweddau a ddyfernir gan Goleg Brenhinol yr Ymarferwyr Cyffredinol. Dros y flwyddyn ddiwethaf, mae 58 o ymgeiswyr wedi cwblhau rhan un, ac mae 16 wedi cwblhau rhan dau. Ar ben hynny, mae 120 o ymgeiswyr wedi cwblhau’r Dystysgrif Rheoli Problemau Alcohol mewn Gofal Sylfaenol (gyda 60 ohonynt yn cael eu hariannu drwy Iechyd Cyhoeddus Cymru). 
Gwasanaethau Haen 4 (Gwasanaethau Adsefydlu Preswyl a Dadwenwyno Cleifion Mewnol)
56. Er 2008-09, mae dyraniad neilltuedig o £1m wedi’i ddyrannu i Bartneriaethau Diogelwch Cymunedol ar gyfer darparu a gwella gwasanaethau Haen 4. Er mwyn annog mwy o gydlynu a gwell gweithio ar y cyd rhwng ardaloedd, mae gofyn i Bartneriaethau Diogelwch Cymunedol gyflwyno cynigion ar gyfer defnyddio’r cyllid hwn i Fyrddau Cynllunio Ardal i’w cymeradwyo.
57. Yn 2010-11, derbyniwyd cyfanswm o 178 o bobl i wasanaethau Haen 4, ac mae hyn yn gynnydd o 52% ar ffigurau 2008-09. Yn 2010-11, gwelodd Cymru hefyd 14 o lefydd Adsefydlu Preswyl ychwanegol yn cael eu cyflwyno gydag achredu Open Minds yn Wrecsam. Erbyn hyn, mae gan Gymru 59 o lefydd ar gael ar gyfer triniaeth cam cyntaf. 
58. Mae gwasanaethau Haen 4 wedi gwella’n wirioneddol ers yr adolygiad a gyflawnwyd gan Brifysgol Caerfaddon yn 2007. Tynnwyd sylw at y cynnydd hwn mewn seminar a gynhaliwyd ym mis Chwefror 2011, a lansiwyd y Fframwaith Trin Haen 4 diwygiedig a ddiweddarwyd i gynnwys tystiolaeth ddiweddar ac arferion gorau. Cyhoeddwyd y canllaw hwn yn electronig ym mis Gorffennaf 2011. 
59. Cylchredwyd adroddiad seminar i Gadeiryddion Byrddau Cynllunio Ardal, gan roi’r dasg iddynt o weithredu unrhyw welliannau yn yr adolygiad nad oedd wedi’u cyflawni, a sicrhau bod y fframwaith trin diwygiedig yn cael ei weithredu. 
 Gwella Opsiynau Trin Unigolion yn y System Cyfiawnder Troseddol ac Ehangu’r Gefnogaeth sydd ar gael i Droseddwyr ar ôl eu Rhyddhau
Trin Troseddwyr sydd â Phroblemau Camddefnyddio Sylweddau
60. Eleni, anfonwyd Cyfarwyddeb Weinidogol at Fyrddau Iechyd, yn cymeradwyo cyflwyno Presgripsiwn WP10. Mae hwn yn awdurdodi meddygon sydd wedi’u lleoli mewn carchardai i roi caniatâd i garcharorion sy’n cael eu rhyddhau dderbyn meddyginiaethau cyfnewid opiadaidd, dim ond iddynt fynd i fferyllfa. Mae hyn yn cynnig gwell parhad gofal i garcharorion sydd â phroblem cyffuriau adeg eu rhyddhau, pan fyddant yn aml iawn yn agored iawn i niwed. 
61. Roedd cyhoeddi Papur Gwyrdd y Weinyddiaeth Gyfiawnder – Breaking the Cycle – yn nodi gofynion ar gyfer canolbwyntio o’r newydd ar droseddwyr sydd â phroblemau camddefnyddio cyffuriau. I’r perwyl hwn, gwnaed trefniadau i adnewyddu’r protocol y cytunwyd yn ei gylch rhwng yr ystâd carchardai a’r Rhaglen Ymyriadau Cyffuriau a gynlluniwyd i sicrhau bod y rheini sydd â hanes troseddol yn gysylltiedig â chamddefnyddio sylweddau yn cael cyswllt ffurfiol bob cyfle posibl.  
Y Cynllun Mentora Cymheiriaid: Cynllun a ariannwyd gan Gronfa Gymdeithasol Ewrop
62. Dechreuodd Cynllun Mentora Cymheiriaid Cronfa Gymdeithasol Ewrop yng Nghymru ym mis Hydref 2009. Mae’r cynllun yn canolbwyntio ar ddefnyddio Mentoriaid (gan gynnwys y rheini sydd â phrofiad bywyd go iawn o broblemau alcohol a chyffuriau) i helpu unigolion i gael rhyw raddfa o annibyniaeth economaidd. 
63. Mae ail flwyddyn y cynllun wedi canolbwyntio ar sicrhau bod y rheini a allai elwa dan y cynllun yn cael llwybr uniongyrchol at gefnogaeth. Mae atgyfeiriadau i’r cynllun yn hanfodol os yw targedau uchelgeisiol i’w cyrraedd. Yn anffodus, er gwaethaf ymdrechion glewaf darparwyr, nid yw atgyfeiriadau i’r cynllun wedi cyrraedd y rhagamcaniad gwreiddiol. Mae hyn wedi cael effaith wirioneddol ar hyfywedd tymor hir y cynllun, ac mae gwaith pellach ar droed i sicrhau bod lefelau atgyfeirio yn cynyddu. Yn wyneb y ffaith bod ffocws y cynllun ar greu llwybr at gyflogaeth a chyfleoedd cysylltiedig, nid yw’n fawr o syndod, yn wyneb yr hinsawdd gyfredol, bod cyfraddau ymuno â’r cynllun wedi syrthio. Fodd bynnag, mae yna dystiolaeth glir bod y rheini a fanteisiodd ar y rhaglen hon wedi cael gwir fudd ohoni.
64. Mae Prifysgol Morgannwg a phartneriaid cysylltiol wedi cael eu penodi i werthuso’r rhaglen hon, a chynnig argymhellion ynglŷn â sut y gellid cynnal y gwaith arloesol hwn.
Cynnal Adferiad
65.  Yn dilyn llwyddiant y Rhaglen Effeithiolrwydd Triniaeth (paragraffau 47 a 48), mae nifer o weithwyr proffesiynol a chynrychiolwyr grwpiau adfer wedi cael eu hyfforddi i ddefnyddio llawlyfr adferiad sy’n defnyddio technegau a dulliau’r agwedd effeithiolrwydd triniaeth. Y rhesymeg y tu ôl i’r agwedd hon yw grymuso defnyddwyr gwasanaeth, a newid o agwedd claf-arbenigwr tuag at driniaeth, lle mae’r claf yn cael ei weld fel rhywun sy’n derbyn ymyriadau’n oddefol, i fodel o gyd-ymgynghori, lle mae’r gweithiwr proffesiynol a’r sawl sy’n cael adferiad yn cyfrannu’n gyfartal at bartneriaeth i hwyluso’r daith tuag at adferiad. 
66. Mae Llywodraeth Cymru hefyd wedi cytuno i gefnogi cyflawni Cymuned Adfer gan y mudiad elusennol Recovery Cymru. Neilltuwyd cyllid ar gyfer 2011-2012 a 2012-2013, ac mae’n cynnwys gwerthusiad cyfochrog i bennu pa wersi a ddysgwyd yn sgil sefydlu cymuned adfer yng Nghaerdydd.
67. Mae pecyn cefnogi adferiad a sesiynau hyfforddi hefyd yn cael eu datblygu yng Ngogledd Cymru, a gall Recovery Cymru ddefnyddio’r rhain, a chael budd ohonynt. 

PENNOD 3 – CEFNOGI AC AMDDIFFYN TEULUOEDD
68. Nod trydydd maes gweithredu’r Strategaeth yw lleihau’r perygl o niwed i blant ac oedolion o ganlyniad i ymddygiad aelodau o’r teulu sy’n camddefnyddio sylweddau.  Mae’r gwaith hwn yn cysylltu’n glos â Strategaethau Llywodraeth Cymru, Trais Domestig yn erbyn Merched  a Thlodi Plant. Mae’r adran hon yn adrodd ar nifer o gynlluniau sydd â’r nod o gefnogi teuluoedd y rheini sydd â phroblem camddefnyddio sylweddau. 
Amddiffyn Plant Agored i Niwed
Agenda Diogelu
69. Cyflwynodd Fforwm Diogelu Plant Cymru adroddiad i Weinidogion yn yr haf ynglŷn â chamau gweithredu i gryfhau trefniadau diogelu ymhellach. Mae’r argymhellion eang eu hystod, sy’n cynnwys camau gweithredu ar gyfer Byrddau Diogelu Plant Lleol, gwella trefniadau partneriaeth, cryfhau arweiniad cenedlaethol a chydlynu diogelu plant, yn cael eu hystyried gan Lywodraeth Cymru ar hyn o bryd.
70. Ym mis Chwefror 2011, cyhoeddodd y Dirprwy Weinidog Gwasanaethau Cymdeithasol a Phlant fframwaith Adolygu Ymarfer Plant newydd i ddisodli Adolygiadau Achos Difrifol. Bydd y fframwaith hwn yn gwella’r hyn a ddysgwyd o achosion amddiffyn plant, a bydd yn cefnogi ymarfer rhyng-asiantaethol i amddiffyn plant. Diffinnir prif gategorïau y dull gweithredu haenog newydd, lle ceir gwahanol fathau o adolygiadau yn dibynnu ar natur y digwyddiad ac amgylchiadau’r plentyn dan sylw, fel adolygiadau ‘cryno’ ac ‘uwch’, wedi’u seilio ar fforymau aml-asiantaeth proffesiynol rheolaidd. Cynhelir ymarfer ymgynghori ynglŷn â’r canllaw ymarfer yn ddiweddarach eleni, a bydd y trefniadau newydd yn eu lle ddechrau 2012. 
Gwasanaeth Integredig Cefnogaeth i Deuluoedd
71. Mae’r Gwasanaeth Integredig yn cael ei ddarparu gan dimau aml-ddisgyblaeth ac aml-asiantaeth, a’u nod yw gwella’r canlyniadau y gall plant agored i niwed a’u teuluoedd eu disgwyl. 

72. Mae’r Gwasanaeth Integredig hwn yn cael ei weithredu ledled Cymru, gan ddefnyddio agwedd cam wrth gam. Mae’r tri Arloeswr Cam 1 wedi bod ar waith ers mis Medi 2010; y rhain oedd Merthyr Tudful a Rhondda Cynon Taf, Casnewydd a Wrecsam, ac maent yn darparu’r Gwasanaeth Integredig mewn cydweithrediad  â Byrddau Iechyd Cwm Taf, Aneurin Bevan a Betsi Cadwaladr.
73. Yn ystod mis Gorffennaf 2011, cyhoeddodd y Dirprwy Weinidog Plant a Gwasanaethau Cymdeithasol y byddai dwy Ardal Gwasanaeth Integredig ychwanegol yn cael eu rhoi ar waith yn 2011-12. Bydd y rhain yn gonsortiwm rhanbarthol o Fwrdd Iechyd Hywel Dda; Bwrdd Addysgu Iechyd Powys; a’u hawdurdodau lleol cysylltiol (Sir Gaerfyrddin, Ceredigion, Sir Benfro a Phowys) a chonsortiwm o Fwrdd Iechyd Prifysgol Caerdydd a’r Fro; ac awdurdodau lleol cysylltiol Caerdydd a Bro Morgannwg. 

Cefnogaeth Deuluol i Unigolion o fewn y System Cyfiawnder Troseddol
74. Yn 2009-10, cwblhaodd Barnardo’s ail gam ei waith yn treialu cyfrwng asesu o fewn y Rhaglen Ymyriadau Cyffuriau a brofodd yn fuddiol iawn o ran helpu staff i weithredu’n unol â’r wybodaeth a gyflwynwyd, ac i gysylltu â’r asiantaeth briodol. Mae gwaith pellach ar waith yn awr i ddwyn i ben y gwaith o baratoi cyfrwng sgrinio generig, i’w ddefnyddio gan ymarferwyr yn y maes camddefnyddio sylweddau, er mwyn ei gwneud hi’n haws canfod anghenion teuluoedd. Mae’r gwaith hwn yn cael ei dreialu ledled Pen-y-bont ar Ogwr, Castell-nedd a Phort Talbot. 
75. Mae datblygu cyfeiriadur, wedi’i fapio, o bob gwasanaeth plant perthnasol ledled Cymru, a hwnnw ar gael ar wefan Llywodraeth Cymru, yn creu adnodd amhrisiadwy i helpu staff Rhaglenni Ymyriadau Cyffuriau i wneud penderfyniadau gwybodus pan ddynodir bod plant yn agored i niwed yng nghyd-destun camddefnyddio sylweddau. Mae’r cyfeiriadur hwn hefyd yn gysylltiedig â DAN 24/7. Dechreuwyd datblygu cyfnod newydd o waith, yn gysylltiedig â mesurau Plant Gwasanaethau Cymdeithasol newydd, yn ystod 2010-11 gyda phwyslais ar blant o fewn teuluoedd sy’n camddefnyddio sylweddau, ac fe’i datblygir ymhellach yn ystod 2011-12. 
Cefnogi Gwaith ar y Cyd rhwng Gwasanaethau Cam-drin Domestig a Chamddefnyddio Sylweddau
76. Cydnabyddir bod y niwed y mae unigolion a’u teuluoedd yn ei ddioddef yn sgil cam-drin domestig yn aml yn gysylltiedig â chamddefnyddio alcohol a/neu gyffuriau. O ganlyniad i waith codi ymwybyddiaeth, mae Llywodraeth Cymru wedi cyfrannu at greu dolenni rhwng cynllunwyr, comisiynwyr a darparwyr cam-drin domestig a chamddefnyddio sylweddau, er mwyn darparu llwybr gofal di-dor ar gyfer cleientiaid. 
77. Cafwyd rhai enghreifftiau o waith arloesol yn y maes hwn. Yng Nghonwy a Sir Ddinbych, mynegodd Grŵp Gweithredu Ieuenctid y Rhyl eu pryderon am broblem gynyddol lle’r oedd dynion ifanc yn ymosod yn rhywiol ar ferched ifanc tra’r oeddent dan ddylanwad alcohol. Mae Llywodraeth Cymru wedi rhoi cymorth ariannol i gynhyrchu DVD o’r enw Sweet Dreams a ysgrifennwyd ac a berfformiwyd gan Ysgol Emrys ap Iwan, Abergele, ac mae’n hwyluso trafod materion yn ymwneud â thrais, cydsyniad, yr effeithiau a’r canlyniadau y mae dioddefwyr a drwgweithredwyr yn eu hwynebu. 
78. Mae’r Cynllun Prawf Cyffuriau wrth Arestio yng Nghaerdydd, Abertawe, Casnewydd a Wrecsam yn profi am bresenoldeb cyffuriau dosbarth ‘A’ pan fydd troseddwr wedi cael ei arestio am drosedd meddiangar (e.e. trosedd ceir, lladrad). Ehangwyd y cynllun i gynnwys cynnal prawf pan amheuir bod y troseddwr wedi cyflawni cam-drin domestig. Nod hyn fydd cryfhau ymgysylltu â drwgweithredwyr trais yn erbyn merched a cham-drin domestig, ac mae’r cynllun yn rhoi cyfle i’r troseddwr geisio cymorth proffesiynol â’i broblem camddefnyddio sylweddau. Er bod y datblygiad yn dal yn ei fabandod, ers mis Gorffennaf eleni, roedd y cynllun wedi canfod 49 o droseddau trais domestig, sef 1.35% o swmp y profion cyffuriau cyffredinol.

PENNOD 4 – MYND I’R AFAEL Â’R DDARPARIAETH AC AMDDIFFYN UNIGOLION A CHYMUNEDAU DRWY WEITHGARWCH GORFODI
79. Mae pedwerydd maes y Strategaeth yn disgrifio’r niwed a achosir i unigolion a chymunedau drwy droseddau sy’n gysylltiedig â chamddefnyddio sylweddau ac ymddygiad gwrthgymdeithasol, a sut yr ydym yn bwriadu mynd i’r afael â’r ddarpariaeth cyffuriau anghyfreithlon a’r ddarpariaeth amhriodol o alcohol a sylweddau eraill, gan gynnwys gwerthu alcohol neu doddyddion i bobl ifanc.
Y Ddarpariaeth Alcohol
80. Mae ein Strategaeth yn esbonio’n glir ein safbwynt ynglŷn â’r fframwaith deddfwriaethol sy’n berthnasol i drwyddedu, hyrwyddo a phrisio alcohol, ac i’r ddarpariaeth alcohol sydd ar gael. Mae Llywodraeth Cymru wedi ailddatgan ei hymrwymiad i barhau i bwyso am weithredu mwy cadarn yng nghyswllt gwerthu, hyrwyddo, prisio a marchnata alcohol. 
81. Mae Llywodraeth Cymru wedi croesawu’r mesurau a gynhwysir yn y Mesur Diwygio’r Heddlu a Chyfrifoldeb Cymdeithasol sydd â’r nod o ail-gydbwyso’r Ddeddf Drwyddedu o blaid yr heddlu, yr awdurdodau gorfodi a chymunedau lleol. Fodd bynnag, mae’n destun siom na chafwyd ymrwymiad cadarn gan Lywodraeth y DU i gynnwys amcan iechyd cyhoeddus yn y Ddeddf, er bod Llywodraeth y DU wedi cadarnhau bod y mater yn dal i gael ei ystyried.
82. Mae Llywodraeth Cymru’n parhau i gefnogi cyflwyno isafswm pris am alcohol. Mae tystiolaeth ynglŷn â’r cysylltiad rhwng pris a lefel yfed, a rhwng yfed a niwed, yn gryf iawn erbyn hyn, ac mae yna gonsensws cynyddol dros gyflwyno isafswm pris am alcohol. Credir y byddai hyn yn cyfrannu at leihau lefelau niwed cysylltiedig ag alcohol heb gosbi’r rheini sy’n yfed o fewn terfynau yfed call. Mae Llywodraeth y DU wedi cadarnhau ei bod yn bwriadu gwahardd gwerthu’n is na’r gost, ac mae hefyd yn bwriadu newid y doll gartref er mwyn hyrwyddo cynhyrchion heb lawer o alcohol ynddynt. Tra bo unrhyw weithredu i fynd i’r afael ag alcohol sydd ar gael yn rhad yn gam i’r cyfeiriad iawn, ymylol iawn fydd effaith cynigion Llywodraeth y DU, ac nid yw’n cymharu o gwbl â chyflwyno isafswm pris. Mae Llywodraeth Cymru’n parhau’n ymroddedig i bwyso Llywodraeth y DU ynglŷn â’r mater hwn.
83. Cred Llywodraeth Cymru’n gryf bod angen gweithredu mwy cadarn i fynd i’r afael â’r ffaith bod alcohol ar gael yn rhy rhwydd, a bod hynny’n achosi troseddau ac ymddygiad gwrthgymdeithasol arwyddocaol ac maent yn awyddus i hyrwyddo cyfryngau a phwerau sydd eisoes yn bodoli i fynd i’r afael â’r problemau hyn. Mae Llywodraeth Cymru’n cydweithio’n glos ag ACPO Cymru, ac maent wedi cyd-sefydlu Grŵp Economi Hwyr y Nos Cymru i hyrwyddo arferion gorau o ran rheoli economi hwyr y nos, gan gynnwys drwy gyfrwng sefydlu gwefan cymunedau arferion, lle gall ymarferwyr rannu enghreifftiau o arferion da. Cynhelir dwy gynhadledd ynglŷn â thrwyddedu a materion yn ymwneud ag economi hwyr y nos ddechrau 2012.

Camddefnyddio Sylweddau Anweddol
84. Ers yr adroddiad diwethaf, mae Llywodraeth Cymru wedi cyhoeddi fframwaith ynglŷn ag ‘Atal ac Addysg Camddefnyddio Sylweddau Anweddol’. Nod y canllaw arferion da hwn yw gwella’r ymateb i Gamddefnyddio Sylweddau Anweddol yng Nghymru drwy gyflwyno ffeithiau am y Camddefnyddio hwn, disgrifio’r materion sy’n gysylltiedig ag ef ac argymell camau gweithredu i fynd i’r afael ag ef.  Cylchredwyd y canllaw hwn yn y maes camddefnyddio sylweddau ledled Cymru, ac fe gyflwynwyd gweithdai i randdeiliaid a oedd yn gyfle i ddysgu am y modiwl Camddefnyddio Sylweddau Anweddol newydd.
Mynd i’r afael â’r ddarpariaeth Cyffuriau Anghyfreithlon
85. Mae Llywodraeth Cymru’n parhau i gefnogi Operation Tarian, y Tasglu Rhanbarthol dan arweiniad yr Heddlu. Unwaith eto, cafodd y Tasglu flwyddyn lwyddiannus, gan gipio swmp arwyddocaol o gyffuriau Dosbarth ‘A’, a chafwyd canlyniadau amlwg o ran tarfu ar grwpiau troseddau cyfundrefnol yn Ne Cymru, a’u chwalu. Yn ystod y flwyddyn:

· Arestiwyd a chyhuddwyd 34 o bobl.

· Cipiwyd 23 kg o heroin, gyda gwerth ar y stryd o £2.3 miliwn.

·  Cipiwyd 4 kg o amffetaminau, gyda gwerth ar y stryd o £40k.

· Cipiwyd 100 kg o resin canabis, gyda gwerth ar y stryd o £28k.

· Cipiwyd 41 gram o gocên.

· Cipiwyd 314 kg o hylif teneuo, gan gyfrannu at amcangyfrif o £50 miliwn o gyflenwad cyffuriau.

· Cipiwyd 2 beirianddryll bychan uzi a 300 rownd o getris (y ddau wn â gwerth ar y stryd o £10k yr un) a nifer o arfau eraill.

86. 
Roedd llwyddiannau mawr y flwyddyn yn cynnwys Cyrch Texas, a arweiniodd at arestio 10 o bobl, a chanfod ffatri a oedd yn prosesu heroin. Arweiniodd yr archwiliad at gipio 19 kg o heroin, 650 gram o amffetamin a 300 kg o hylif teneuo paracetamol/caffin mâl. Amcangyfrifir bod gan yr heroin a’r cyffuriau eraill werth ar y stryd o £2 miliwn; dywedodd yr asiantau arbenigol yn eu tystiolaeth i’r llys y byddai’r hylif teneuo a gipiwyd wedi cyfrannu at werth £50 miliwn ychwanegol o heroin yn cyrraedd De Cymru.
Mesurau i Fynd i’r Afael â Throsedd ac Anhrefn Cysylltiedig â Chamddefnyddio Sylweddau
Rhaglen Ymyriadau Cyffuriau.
87. Mae Rhaglen Ymyriadau Cyffuriau’r Swyddfa Gartref yn parhau i gefnogi dros 2,000 o bobl i gael triniaeth yng Nghymru. Am y bumed flwyddyn yn olynol, mae swmp y gwaith achos wedi cynyddu, ac mae nifer y rheini sy’n defnyddio’r Gwasanaeth Presgripsiynu Mynediad Cyflym hefyd wedi cynyddu.
 Mae’r canlyniadau yn erbyn Dangosyddion Perfformiad wedi gwella rhywfaint, diolch yn bennaf i Reolwyr y Rhaglen Ymyriadau yn canolbwyntio’n gryf ar ofynion rheoli contractau partneriaid darparu. Mae gan y Rhaglen Ymyriadau bum amcan strategol o hyd. Y rhain yw:

· Cyflawni’r cynllun gweithredu ledled Cymru ar gyfer cyfnerthu Profi am Gyffuriau wrth Arestio ym mhob un o’r ardaloedd dwys, a chynllunio ar gyfer ehangu.

· Cynllunio ar gyfer cyd-gomisiynu gwasanaethau Rhaglen Ymyriadau gyda’r Gofyniad Adsefydlu ar ôl bod yn gaeth i Gyffuriau, law yn llaw â’r Ymddiriedolaeth Brawf. 

·  Gwella canlyniadau Dangosyddion Perfformiad Allweddol ymhellach, gan roi pwyslais penodol ar ansawdd data a’i gynhyrchu.

· Cadw defnyddwyr gwasanaeth ar y rhaglen.

· Cynllunio ar gyfer tocio’r gyllideb, a’i rheoli, yn unol â chyfarwyddiadau’r Swyddfa Gartref. 
88. Gwnaed cynnydd, a chynhaliwyd y cynnydd hwnnw, yn erbyn pob un o’r amcanion strategol uchod. Ar ddiwedd y flwyddyn, mae Profi am Gyffuriau wrth Arestio ym mhob un o’r ardaloedd dwys yn llwyr ar waith, gyda dwy ardal ychwanegol – Llanelli ac Ystrad Mynach – hefyd wedi dechrau. Gyda phwerau yn awr wedi’u hehangu, fel bod pob Prif Gwnstabl yn gallu cynnal profion am gyffuriau wrth arestio ym mha bynnag Uned Reoli Gorchymyn Sylfaenol a bennir yn addas ganddynt, rhagwelir y bydd y maes gweithgarwch hwn yn cynyddu’n bellach yn ystod 2011-12. Roedd rhoi sylw i ganlyniadau Dangosyddion Diagnostig yn nodwedd gref ym mhob ardal. Ar draws yr ardaloedd dwys a llai dwys, cyflawnwyd pump o Ddangosyddion Diagnostig yn erbyn y targed y cytunwyd yn ei gylch, roedd un yn fethiant agos ac ni chyflawnwyd un (Dangosydd Diagnostig Dwys 2). Rydym hefyd wedi gweld lefelau cynnal o fewn y Rhaglen Ymyriadau’n cynyddu mymryn, yn enwedig ymhlith y rheini sy'n defnyddio meddyginiaethau presgripsiwn. 
89. Mae’r ystad weithredol yn parhau i ehangu, gyda chanolfan newydd ym Mhontypridd yn Rhondda Cynon Taf yn dechrau gweithredu ym mis Tachwedd 2010.  
90. Yn dilyn newid yn y ffordd yr oedd y rhaglen yn cael ei threfnu a’i hariannu, cafwyd gostyngiad cynlluniedig o 8% i’r gyllideb yng Nghymru. Teyrnged i waith caled cydweithwyr y Rhaglen Ymyriadau yw’r ffaith iddynt barhau i wella eu lefelau gweithredu, ac fe brofir hyn gan berfformiad y rhaglen mewn blwyddyn a fu'n un heriol iawn. Ond mae’r gostyngiad o 8%, fodd bynnag, yn rhoi bach iawn o le ar gyfer datblygu yn 2011-12, gyda thoriad pellach eisoes wedi’i gyhoeddi. 
91. Ceir mwy o wybodaeth yn Adroddiad Blynyddol y Rhaglen Ymyriadau Cyffuriau yn http://wales.gov.uk/topics/housingandcommunity/safety/substancemisuse/?skip=1&lang=cy  
PENNOD 5 – CEFNOGI ASIANTAETHAU PARTNER I WEITHREDU’R STRATEGAETH
92. Mae ‘Gweithio Gyda’n Gilydd i Leihau Niwed' yn amlinellu’r trefniadau arfaethedig ar gyfer cefnogi a monitro gweithredu’r strategaeth ar lefel genedlaethol, rhanbarthol a lleol. 
Bwrdd Gweithredu’r Strategaeth Genedlaethol ar Gamddefnyddio Sylweddau
93. Mae cynnydd strategaeth camddefnyddio sylweddau Llywodraeth Cymru’n parhau i gael ei fonitro drwy gyfrwng Bwrdd Gweithredu’r Strategaeth Genedlaethol. Mae’r Bwrdd hwn yn cynnwys rhanddeiliaid mewnol ac allanol y mae eu cyfoeth o wybodaeth ac arbenigedd ym maes camddefnyddio sylweddau yn sicrhau bod y gwaith o weithredu’r strategaeth yn cadw at ei lwybr a bod camau cywiro’n cael eu cymryd pan fydd targedau a/neu gerrig milltir mewn perygl o fethu.
94. Bydd y Bwrdd yn asesu’n rheolaidd y dylanwad y mae’r strategaeth yn ei gael ar natur, graddfa ac effaith camddefnyddio sylweddau yng Nghymru, gan sicrhau bod Llywodraeth Cymru’n ymateb i batrymau newidiol o gamddefnyddio sylweddau a sialensiau newydd. Er mwyn cefnogi’r Bwrdd gyda’r dasg hon, mae Llywodraeth Cymru ar fin comisiynu gwerthusiad allanol o dair blynedd gyntaf ei strategaeth 10 mlynedd ‘Gweithio Gyda’n Gilydd i Leihau Niwed’ a’i chynllun gweithredu cysylltiol. Bydd y gwerthusiad yn canolbwyntio ar y gwahaniaeth y mae’r strategaeth yn ei wneud, bydd yn cynnwys dadansoddiad o gost a budd, bydd yn ystyried y dangosyddion a ddefnyddir i fesur llwyddiant, a bydd hefyd yn cynghori ynglŷn â fframwaith canlyniadau priodol. 
Panel Ymgynghorol ynglŷn â Chamddefnyddio Sylweddau
95. Mae gan y Panel Ymgynghorol rôl bwysig i’w chwarae o ran rhoi cyngor annibynnol i Lywodraeth Cymru i gyfrannu at ddatblygu Strategaeth Camddefnyddio Sylweddau Cymru, gan gynghori ynglŷn ag effaith datblygiadau polisi a threfniadau gweithredol. Yn ystod y 12 mis diwethaf, mae’r Panel Ymgynghorol wedi:
· Sbarduno is-grŵp sylweddau seicoweithredol newydd i roi cyngor cyflym ynglŷn â thueddiadau newydd yng nghyswllt defnyddio sylweddau newydd yng Nghymru. 

· Parhau i fonitro canfyddiadau wrth iddynt ymddangos yng nghyswllt Hap-dreial Triniaeth Opiodau i’w Chwistrellu, ac adolygu pa mor berthnasol ydynt i Gymru (gweler paragraffau 50 a 51 er cyfeirio).

· Ystyried mynychder a’r niwed i iechyd sy'n gysylltiedig â Steroidau a Chyffuriau Gwella Perfformiad a Delwedd.

· Cynnal adolygiad llenyddiaeth o ymchwil alcohol sy’n cael ei chyflawni ledled Cymru, a chynnal trafodaethau â sefydliadau academaidd ynglŷn â’u hymchwil, gyda’r bwriad o ganfod bylchau penodol mewn ymchwil.

Cryfhau Trefniadau ar gyfer Cyflawni ar Lefel Ranbarthol
Byrddau Cynllunio Camddefnyddio Sylweddau Ardal
96. Yn 2009, cyhoeddodd Llywodraeth Cymru ei bwriad i gefnogi Partneriaethau Diogelwch Cymunedol a chyrff comisiynu eraill drwy sefydlu Byrddau Cynllunio Ardal sy’n cyd-ffinio â’r 7 Bwrdd Iechyd yng Nghymru. Sefydlwyd y Byrddau Cynllunio Ardal er mwyn gwella a chryfhau’r trefniadau ar gyfer cynllunio, comisiynu a rheoli perfformiad gwasanaethau camddefnyddio sylweddau. 
97. Wrth i’r Byrddau hyn ymwreiddio, Rydym wedi gweld rhai gwelliannau nodedig, megis lleihau rhestri aros yng Nghaerdydd a’r Fro, na fyddai wedi digwydd pe na bai partneriaid wedi dod ynghyd ar lefel ranbarthol. 
98. Er mwyn cefnogi a chryfhau ymhellach rôl y Byrddau Cynllunio Ardal, mae Llywodraeth Cymru'n cynnal adolygiad o'r byrddau er mwyn sicrhau bod eu potensial yn cael ei wireddu i’r eithaf ac er mwyn datblygu ymhellach rôl Bwrdd Cadeiryddion Byrddau Cynllunio Ardal Cymru Gyfan.
Safonau Craidd
99. Ers cyhoeddi’r ‘Safonau Craidd Cenedlaethol ar gyfer Camddefnyddio Sylweddau yng Nghymru’ ym mis Mai 2010, mae asiantaethau a chomisiynwyr camddefnyddio sylweddau wedi mapio’r cynnydd y mae eu sefydliad hwy wedi’i wneud o ran gweithredu’r safonau craidd, ac maent wedi datblygu cynlluniau gweithredu yn sgil hynny. 

100. Er mwyn cyfrannu at gysoni’r agwedd hon, mae Cyngor Gweithredu Gwirfoddol Cymru wedi datblygu nifer o gyfryngau i helpu asiantaethau'r sector gwirfoddol i gyflawni'r darn hwn o waith. Ers hynny, mae amrywiadau o’r cyfryngau hyn wedi’u cyflwyno ar draws y sector fel enghreifftiau o arferion da. 

101. Mae Timau Cynghori Rhanbarthol ar Gamddefnyddio Sylweddau Llywodraeth Cymru, ar hyn o bryd, yn gweithio gyda rhanddeiliaid lleol i weithredu’r safonau hyn fel rhan o’u trefniadau monitro parhaus. 

Llwybrau Gofal Integredig
102. Ers cyhoeddi’r ddogfen “Gofal Integredig a Llwybrau Gofal Integredig ar gyfer Gwasanaethau Camddefnyddio Sylweddau i Oedolion yng Nghymru” ym mis Gorffennaf 2010, mae rhanddeiliaid wedi gweithio, yn aml ar sail ranbarthol, i asesu sut yr oedd systemau cyfredol yn eu hardal yn gweithio er mwyn canfod y camau sydd angen eu cymryd er mwyn darparu Gofal Integredig. 
103. Yn ystod y flwyddyn ddiwethaf, cafwyd enghreifftiau o’r arweiniad hwn yn sicrhau gwelliannau gwirioneddol mewn darpariaeth gwasanaeth, ac mae’r rhain yn cynnwys pwyntiau cyswllt sengl ar gyfer darpar ddefnyddwyr yn ardal Dyfed, gwasanaethau asesu sengl yn Abertawe a chynlluniau i gyflwyno pwynt cyswllt sengl yn ardal Caerdydd a’r Fro.

Fframweithiau Trin Camddefnyddio Sylweddau
104. Dros y ddegawd ddiwethaf, mae Llywodraeth Cymru wedi datblygu a chyhoeddi set o fodiwlau dan y Fframwaith Trin Camddefnyddio Sylweddau. Mae pob modiwl yn cyflwyno’r dystiolaeth ac yn cynnig arweiniad manwl ynglŷn â chyflawni. Nod y Fframwaith Trin Camddefnyddio Sylweddau yw sicrhau bod gennym wasanaethau o safon uchel yn cael eu darparu’n gyson ledled Cymru.
105. Dros y flwyddyn ddiwethaf, rydym wedi parhau i ddatblygu fframwaith yr arweiniad drwy: 

· Gyhoeddi fframwaith ynglŷn ag ‘Atal ac Addysg Alcohol mewn Sefydliadau Addysg Uwch a Phellach’.

· Cyhoeddi fframwaith ynglŷn ag ‘Atal ac Addysg Camddefnyddio Sylweddau Anweddol’.

· Diweddaru’r pum model cyntaf o’r Fframwaith Trin Camddefnyddio Sylweddau  a gyhoeddwyd, sef:

· Fframwaith Gwasanaeth Cyfnewid Nodwyddau

· Fframwaith Gwasanaeth ar gyfer Adsefydlu Preswyl

· Fframwaith Gwasanaeth ar Presgripsiynu Cymunedol

· Fframwaith Gwasanaeth ar gyfer Trin Cleifion Mewnol 

· Therapi Seicolegol ac Ymyriadau Seicogymdeithasol wrth Drin Camddefnyddio Sylweddau.
106. Mae rhestr lawn y modiwlau a gyhoeddwyd dan y fframweithiau Trin Camddefnyddio Sylweddau ar gael yn: http://wales.gov.uk/topics/housingandcommunity/safety/substancemisuse/?skip=1&lang=cy
Datblygu’r gweithlu camddefnyddio sylweddau
107. Mae parhau i ddatblygu’r gweithlu camddefnyddio sylweddau yn un o nodau craidd ein strategaeth.  Mae sicrhau bod y gweithlu yn meddu ar y sgiliau priodol yn hanfodol ar gyfer darparu gwasanaethau trin sy’n ddiogel ac yn effeithiol. Rydym yn cefnogi ystod o gynlluniau i helpu Partneriaethau Diogelwch Cymunedol a darparwyr i wreiddio datblygu’r gweithlu fel elfen anhepgor o gynllunio a darparu gwasanaeth. Mae datblygiadau allweddol dros y 12 mis diwethaf yn cynnwys:

· Cyhoeddi ‘Cynllun Gweithredu Datblygu Gweithlu Camddefnyddio Sylweddau’ diweddaredig ar gyfer 2011-2014. 

· 
Cefnogi cyflwyno gwobr asesydd i dri ar ddeg o staff ledled Cymru.

· 
Cefnogi cyflwyno modiwl achrededig o ddysg i un ar ddeg o reolwyr camddefnyddio sylweddau ledled Cymru. 
· 
Cefnogi 32 o staff a rheolwyr gwasanaethau camddefnyddio sylweddau ledled Cymru i ennill cymwysterau ar sail cymhwysedd, gan gynnwys NVQ Lefel 3 mewn Iechyd a Gofal Cymdeithasol ac NVQ Lefel 4 mewn Rheolaeth.

· 
Cwblhau rhaglen ymchwil a gyflawnwyd i archwilio nodweddion y maes camddefnyddio sylweddau craidd, i archwilio bylchau sgiliau a diffygion mewn galw am sgiliau i’r dyfodol.

108.  Ein blaenoriaeth ar gyfer y flwyddyn i ddod yw ystyried argymhellion y rhaglen ymchwil a gyflawnwyd gan Sgiliau ar gyfer Cyfiawnder er mwyn dynodi gweithgarwch datblygu’r gweithlu wedi’i dargedu ar lefel genedlaethol.
Mesur Cynnydd
109. Parheir i wneud cynnydd yn erbyn ein Dangosyddion Perfformiad Allweddol a gwaelodlinau a sefydlwyd yn 2006. Mae 67% o gleientiaid yn cael eu hasesu o fewn 10 diwrnod gwaith iddynt gael eu hatgyfeirio, sy’n gynnydd bychan ar y 65% a gofnodwyd y llynedd. Hefyd, mae 90% o’n cleientiaid yn dechrau eu triniaeth o fewn 10 diwrnod i gael eu hasesu. Mae yna hefyd dueddiad cyffredinol sy’n dangos gostyngiad mewn troseddau meddiangar difrifol ledled Cymru. 
110. Ond mae yna waith o hyd i’w wneud, fel yr adroddwyd yn gynharach, yn 2010, bu cynnydd yn nifer y Marwolaethau Cysylltiedig â Chyffuriau, a bydd Llywodraeth Cymru’n parhau i weithio gyda phartneriaid ar y Paneli Adolygu Cyfrinachol Lleol i fynd i’r afael â’r tueddiad anffodus hwn. 
111. Mae Llywodraeth Cymru hefyd yn cydnabod bod mwy i fesur cynnydd na mesur niferoedd yn unig a bydd yn gweithio ar ddatblygu Dangosyddion Perfformiad Allweddol ymhellach a fydd yn canolbwyntio fwy ar ganlyniadau yn 2011-12. 
112. Ceir mwy o wybodaeth ystadegol am gamddefnyddio sylweddau yn ‘Camddefnyddio Sylweddau yng Nghymru 2010-11’, adroddiad blynyddol Llywodraeth Cymru i Gronfa Ddata Genedlaethol Cymru yng nghyswllt gwybodaeth a gesglir fel mater o drefn am gamddefnyddio sylweddau a chamddefnyddio sylweddau pellach. Gellir gweld yr adroddiad hwn yn http://wales.gov.uk/topics/housingandcommunity/safety/substancemisuse/?skip=1&lang=cy 
Ariannu’r Strategaeth
113. Cyllideb y Gronfa Gweithredu ar Gamddefnyddio Sylweddau ar gyfer 2011-12 yw £33.6m. Mae £3.0m o gyllid refeniw wedi’i neilltuo ar gyfer gwasanaethau Plant a Phobl Ifanc i ariannu datblygiad parhaus gwasanaethau camddefnyddio sylweddau ar gyfer pobl ifanc dan 18 oed. Mae cyllid hefyd wedi’i neilltuo ar gyfer gwasanaethau Haen 4 a chwnsela.
114. Ar ben hynny, mae £17.1m pellach wedi’i neilltuo o fewn cyllid y Byrddau Iechyd ar gyfer gwasanaethau camddefnyddio sylweddau, sy’n golygu bod cyfanswm buddsoddiad Llywodraeth Cymru yn 2011-12 dros £50m.  
    Cyllid Cyfalaf
115. Mae adnoddau cyfalaf yn dal i gael eu dyrannu ar sail ranbarthol i Fyrddau Cynllunio Ardal sydd â’u hardaloedd yn cyd-ffinio â’r Byrddau Iechyd, er mwyn annog Partneriaethau Diogelwch Cymunedol i weithio ynghyd ar draws eu ffiniau i gynllunio a chomisiynu gwasanaethau. 
116. Cymeradwywyd 87 o brosiectau i dderbyn nawdd gan y Gronfa Gyfalaf ers yr adroddiad blynyddol diwethaf. Mae’r Trydydd Sector yn parhau i elwa’n sylweddol o’r ffrwd gyllido hon, a derbyniodd gyfanswm o £3.72 miliwn ar gyfer 62 o brosiectau cyfalaf yn ystod y cyfnod hwn. Eleni, gwelwyd nifer o fentrau cymdeithasol yn cael eu cefnogi gan y gronfa gyfalaf. Un o'r rhain oedd y 12 Café yn Nhaibach Port Talbot. Sefydlwyd 12 Café i gynnig cyfleoedd hyfforddiant a chyflogaeth i ddefnyddwyr gwasanaeth sy’n wynebu anfantais a rhwystrau yng nghyswllt cyflogaeth.
117. I GLOI
118. Mae’r adroddiad hwn yn parhau i gyflwyno tystiolaeth ynglŷn â’r cynnydd sy’n cael ei wneud o ran cyflawni yn y pedwar maes blaenoriaeth allweddol a ddynodwyd yn y ddogfen ‘Gweithio Gyda’n Gilydd i Leihau Niwed’. 
119. Bydd cam nesaf gweithredu’r strategaeth yn parhau i fod mewn cyd-destun o bwysau parhaus ar gyllidebau ar draws y sector cyhoeddus, a bydd gofyn i bob partner wneud penderfyniadau anodd er mwyn sicrhau ein bod yn defnyddio’r adnoddau sydd ar gael i ni hyd eithaf eu heffeithiolrwydd. Er mwyn hwyluso’r broses hon, mae Llywodraeth Cymru wedi comisiynu gwerthusiad o dair blynedd gyntaf ei strategaeth 10 mlynedd ‘Gweithio Gyda’n Gilydd i Leihau Niwed’ a’i chynllun gweithredu cysylltiol. Hwn wedyn fydd yn darparu’r seiliau ar gyfer blaenoriaethau’r dyfodol. 
120. Bydd blaenoriaethau Llywodraeth Cymru ar gyfer y flwyddyn i ddod yn cynnwys: 
· Parhau i gefnogi ac annog asiantaethau partner i gydweithredu ar sail ranbarthol i gynllunio, rheoli perfformiad a, lle bo hynny’n briodol, darparu gwasanaethau’n fwy effeithiol tra’n sicrhau gwerth gorau am arian yr un pryd.
· Parhau i helpu partneriaid i weithredu’r safonau craidd ar gyfer camddefnyddio sylweddau a datblygu llwybrau gofal integredig ar gyfer gwasanaethau camddefnyddio sylweddau yng Nghymru ar gyfer plant ac oedolion.
· Helpu partneriaid i weithredu’r modiwlau newydd a diwygiedig o fewn y Fframwaith Trin Camddefnyddio Sylweddau. 
· Adolygu Dangosyddion Perfformiad Allweddol i sicrhau eu bod yn darlunio canlyniadau cleientiaid yn ogystal â gweithgarwch drwy wasanaethau. 
· Parhau i weithio gyda phartneriaid i fynd i’r afael â’r tueddiad tuag at gynnydd yn nifer y Marwolaethau Cysylltiedig â Chyffuriau. 
· Gweithio gyda phartneriaid i sefydlu mwy o ffocws ar ‘adferiad’ wrth ddatblygu gwasanaethau. 

